
Interesatuek apirilaren 29ra arte dute izena emateko epea   

 ‘Etxe Berdeak' programaren bidez beren etxeko ingurumen-kudeaketa optimizatu nahi duten 35 familia bilatzen ari da Vital Fundazioa   

• Ibilbide osoa eskainiko die: energiari, urari, hondakinei, mugikortasunari eta kontsumoari buruzko tailerrak; aholkularitza pertsonalizatua; ingurumen auditoriak, jarraipen teknikoa eta material praktikoak      

• Nobedadeen artean, elikagaiak alferrik galtzea eta ehun-kontsumo arduratsua ardatz dituzten modulu bi nabarmen daitezke        


Vitoria-Gasteiz, 2026ko apirilak 8.- Vital Fundazioaren ‘Etxe Berdeak' programak Gasteizen bizi diren 35 familiarekin egingo du lan aurten, eta haiekin batera egingo du lan etxea modu arduratsuagoan kudeatzeko aldaketa-prozesuan. Etxeko ur eta energia kontsumoaren autokontrola irakatsiko die, baita eguneroko etxeko ohituretan neurri eta portaera aurreztaileak sartzen ere. Parte hartu nahi duten familiek gaurtik apirilaren 29ra arte eman dezakete izena www.fundacionvital.eus webgunean. Plaza baino eskaera gehiago egonez gero, Vital Fundazioak zozketa egingo du izena eman duten guztien artean. 

Vital Fundazioak ‘Etxe Berdeak’ programa berraktibatu du, beren eguneroko ohiturek ingurumenean, gizartean eta ekonomian duten inpaktuarekin inplikatutako familiei zuzenduta. Ekimen horretatik 3.700 pertsona inguru igaro dira 2015etik.

Lehenengo urratsa etxearen auditoria bat da, portaerak hobetzeko. Horren ondoren, informazioa eta gomendio praktikoak dituzten materialak ematen zaizkie, lagin eta aurrezki ekipo erraz batekin batera. Parte-hartzaileek aurrezpen eta eraginkortasun kit bat, informazio materialak eta etxean kontsumitzeko ‘0 km’  produktuak edo ekologikoak ere jasoko dituzte. 

Maiatzean ekingo zaio proiektuari. Lehenengo, aurkezpena egingo zaie familiei, eta hilabete horretan bertan energiaz hitz egingo da; ekainean ura eta hondakinak landuko dira; irailean etxeko mugikortasun iraunkorra jorratuko da; eta urrian kontsumo kontzientea. Programa azaroan itxiko da, emaitzak eta diplomak ematen direnean. 

Programa sendotzeko, hileko mikro erronkak txertatuko dira, eguneroko benetako aldaketak errazteko, hala nola ‘stand by gabeko astea', ‘dutxa 5 minutuan', ‘0 hondakin gosarian', ‘0 alferrik galtzeko menua', edo ‘% 100 tokian bertan erostea', besteak beste.

Berrikuntzen artean, elikagaiak alferrik galtzea ardatz duten modulu berri bi nabarmen daitezke, diagnostikoa, prestakuntza praktikoa eta ‘10 egun hondakinik gabe' erronka barne; eta ehun kontsumo arduratsua, armairu kontzientea eta erosketa inpultsiboen murrizketa sustatuko dituena.

Ekintza horiei gehitu behar zaizkie hondakinen, uraren, energiaren, ekonomia zirkularraren eta tokiko ekoizpenaren instalazioetara egingo diren bisitak eta txango teknikoak, sistema jasangarrien funtzionamendua modu praktikoan ezagutzeko aukera ematen dutenak. Bisita horiek hondakinen planta batera, ontziak sailkatzeko planta batera, Gardelegiko zabortegi batera, uren araztegira, Sobrongo Uraren Museora eta Eraikenera -eraikuntzaren institutua- egingo dira. Arabako baserritarrak eta gaztagileak ere bisitatuko dira, eta aurten, energia berriztagarrien sistema integratua eta ekoizpen ekologikoa dituen upategi batera hurbilduko da ‘Etxe Berdeak'. 

Herritarrentzako jarduera irekiak
Programan parte hartzen duten familientzako jarduerez gain, ‘Etxe Berdeak’ programak herritarrei irekitako beste ekimen batzuk ere eskainiko ditu. Nahi duenak hainbat esperientziatan parte hartzeko aukera izango du, hala nola ‘Ekin baratzeari', ‘Arabako garia aletzen', ‘Elikadura' eta ‘Gure ingurunea garbitzen'.

